
ЭСЭРЫ БЕЛАРУСКІХ ГУБЕРНЯЎ І СКЛІКАННЕ 
УСЕРАСІЙСКАГА УСТАНОЎЧАГА СХОДУ

Устаноўчы сход у 1917 годзе ўсімі палітычнымі партыямі і сіпамі тагачаснай 
Расіі ўспрымаўся як вышэйшы заканадаўчы і распарадчы орган новай дзяржа
вы. Аб гэтым прызначэнні Устаноўчага сходу было сказана ў актах аб адрачэнні 
ад прэстолу цара Мікапая II і яго брагга Міхаіла, а таксама ў праграмах партый 
эсэраў і бальшавікоў, якія з’яўляліся вядучымі сіламі таго часу.

У праграме РСДРП(б), якая была прынята ў 1903 годзе II з’ездам партыі, 
было сказана: “РСДРП цвёрда ўпэўнена ўтым, што ажыццяўленне пераўтварэн- 
ня (грамадства) можна дасягнуць толькі шляхам знішчэння самадзяржаўя і 
склікання Устаноўчага сходу, свабодна выбранага ўсім народам”.1

У праграме партыі сацыялістаў-рэвалюцыянераў, якая была прынята на I 
з'ездзе ў 1906 годзе, казалася: "Партыя сацыялістаў-рэвалюцыянераў з пачатку 
рэвалюцыйнай барацьбы з самадзяржаўем агітуе за скліканне Земскага сабору 
(Устаноўчага сходу), свабодна выбранага ўсім народам, без розніцы ў поле, сас- 
лоўі, нацыянальнасці і рэлігіі, для ліквідацыі самадзяржаўнага рэжыму і пераўт- 
варэння ўсіх сучасных парадкаў. Сваю праграму гэтага пераўтварэння партыя

будзе адстойваць як ва Устаноўчым сходзе, так і імкнуцца непасрэдна праводзіць 
у рэвалюцыйны перыяд.”2

Пасля перамогі Лютаўскай буржуазна-дэмакратычнай рэвалюцыі, якая 
знішчыла самадзяржаўе, ідэя склікання Устаноўчага сходу на аснове ўсеагуль- 
нага, прамога, роўнага і тайнага галасавання была вельмі папулярнай сярод на
родных мае Расіі, у тым ліку і насельніцтва беларускіх губерняў.

Партыя сацыялістаў-рзвалюцыянераў, якая бачыла папулярнасць Устаноў- 
чага сходу, пераўтварыла лозунг яго склікання ў свой партыйны сцяг у барацьбе 
за ўладу з іншымі партыямі.

Па меркаванню эсэраў Устаноўчы сход павінен быў стаць панацэяй ад усіх 
бед тагачаснай Расіі: вырашыць ваеннае, аграрнае і іншыя важнейшыя пытанні. 
3 зайздроснай упартасцю і пастаянствам агітавалі эсэры народныя масы Расіі 
за скліканне Устаноўчага сходу, аднак не спяшаліся з ім, не гледзячы на тое, што 
лідэры іх партыі ўваходзілі ў склад Часовага ўраду, а А.Ф.Керанскі быў кіраўніком 
двух апошніх яго складаў.

Эсэраўскія арганізацыі, якія дзейнічалі на тэрыторыі Беларусі, выканалі лінію 
ЦК сваёй партыі і змаглі стварыць добрыя шансы для перамогі эсэраў на выба- 
рах ва Устаноўчы сход у беларускіх губернях. Аднак, выбарам гэтым, якія пасля 
многіх правалочак былі назначаны на 12 -1 4  лістапада 1917 года, папярэдніча- 
ла ўзначаленае бальшавікамі паўстанне 25 -  26 кастрычніка і звяржэнне Часо
вага ўраду на чале з Керанскім.

Эсэры беларускіх губерняў, якія адносіліся да так званай партыі правых са- 
цыялістаў-рэвалюцыянераў і займалі розныя пасады ў мясцовых органах улады 
і самакіравання, у асноўным негатыўна аднесліся да перамогі бальшавісцкага 
паўстання і імкнення бальшавікоў кіраваць краінай праз Саветы рабочых, сал- 
дацкіх і сялянскіх дэпутатаў, а не Устаноўчы сход.

Так, Гомельская дума на сваім пасяджэнні 29 кастрычніка 1917 года прыня- 
ла рззалюцыю, у якой было сказана, што “з тых пор, як улада ў Петраградзе 
была захоплена партыяй бальшавікоў, імі стала практыкавацца сістэма раз'ю- 
шанага тэрору, перад выбарамі арыштавана Усерасійская камісія па выбарах ва 
Устаноўчы сход, узнімаецца рука нават на сам Устаноўчы сход, адзінага ўладара 
зямлі рускай”. Гарадская дума Гомеля выказала пратэст супраць “контррэвалю- 
цыйнай, антынароднай і антыпралетарскай” партыі бальшавікоў і ўсе свае над- 
зеі на выратаванне рэвалюцыі і краіны ўсклала на Устаноўчы сход, які, па яе 
перакананню, з’яўляўся адзінай паўнар/.оцнай крыніцай улады.3

Гомельскі Савет рабочых і салдацкіх дэпутатаў на сваім агульным сходзе ў 
канцы кастрычніка прыняў рэзапюцыю, у якой прызнаў немэтазгодным аднаасоб- 
нае выступление Петраградскага Савета рабочых і салдацкіх дэпутатаў перад 
I! Усерасійскім з’ездам Саветаў і выказаўся за стварэнне моцнай рэвалюцыйнай 
улады, адказнай перад Савегамі рабочых, салдацкіх і сялянскіх дэпутатаў. Член 
Савета, сацыяліст-рэвалюцыянер Рыбін, тым не менш, вітаў у сваім выступленні 
паўстанне бальшавікоў і выступіў за ўтварэнне ўраду з адных сацыялістаў.4

Рагачоўскі павятовы Савет рабочых, салдацкіх і сялянскіх дэпугатаў на чале з 
эсэрам Даленкам 26 кастрычніка заявіў аб сваёй падтрымцы Часовага ўраду, ЦВК 
Саветаў і Савета Рэспубпікі.5 У Магілёве 26 кастрычніка па ініцыятыве губернскага 
камісара Пеўзнера (сацыяліста-рэвалюцыянера) адбылася надзвычайная нара- 
да прадстаўнікоў палітычных партый і фамадскіх арганізацый горада.

У прынятай нарадай рэзалюцыі было сказана, што ўзброены захоп улады 
бальшавікамі пагражае адкрыццём варот контррэвалюцыі і зрывам Устаноўчага 
сходу, насельніцтва Магілёўскай губерні заклікалася да спакойнага чакання 
ліквідацыі падзей (у Петраградзе). Пры губернскім камісарыяце быў утворан

камітэт грамадскай бяспекі, у склад якога ўвайшлі прадстаўнікі розных палітыч- 
ных партый, у тым ліку і эсэраўскай.6

Старшынёй камітэту стаў губернскі камісар Р.І.Пеўзнер, ад Магілёўскага гу- 
бернскага Савета сялянскіх дэпутатаў у склад камітэту ўвайшлі сацыялісты-рэ- 
валюцыянеры Рыжанкоў і Патапаў.7 Трыццаць першага кастрычніка быў створа- 
ны Магілёўскі камітэт выратавання радзімы і рэвалюцыі, членам якога ад 
Магілёўскай гарадской думы стаў эсэр Капысцінскі.8

Савет сялянскіх дэпутатаў Мсціслаўскага павета далучыўся да рэзалюцыі 
Усерасійскага і Магілёўскага губернскага Саветаў сялянскіх дэпутатаў і асудзіў 
бальшавікоў, заклікаў да барацьбы з імі і да перадачы ўсёй улады Устаноўчага 
сходу. Такія ж рэзалюцыі прынялі Чавускі, Сенненскі і Чэрыкаўскі павятовыя Са- 
веты сялянскіх дэпутатаў, а да апошняга далучыліся Савет рабочых і салдацкіх 
дэпутатаў і ўвесь гарнізон Чэрыкава.9

Сацыяліст-рэвалюцыянер Майсеяў ад імя Віцебскага губернскага выканаў- 
чага камітэта Савета сялянскіх дэпутатаў заявіў пратэст супраць "авантуры баль- 
шавікоў”.

У рэзалюцыі, прынятай Віцебскім Саветам рабочых і салдацкіх дэпутатаў, 
па факту захопа бальшавікамі ўлады падкрэслівалася, што Савет выступаў за 
ўладу, арганізаваную на аснове пагаднення паміж усімі сацыялістычнымі парты- 
ямі. Гэта ўлада, на думку Савета, павінна была прыступіць да мірных перагаво- 
раў, перадаць зямлю ў распараджэнне зямельных камітэтаў, склікаць у назначе
ны тэрмін Устаноўчы сход.10

Віцебская гарадская дума спачатку рашуча асудзіла дзеянні бальшавікоў, у 
тым ліку і мясцовых, бо яны ўвялі варту ў будынак думы і губернскага камісарыя- 
ту. Дума лічыла неабходным устаць на абарону свабоды і рэвалюцыі супраць 
бальшавікоў.11 Пазней Віцебская гарадская дума на пасяджэнні, дзе ў якасці га- 
радскога галавы Віцебска прысутнічаў эсэр П.М.Мядзведзеў, стала на шлях по- 
шуку кампрамісу з бальшавікамі, за што выказаўся сацыяліст-рэвалюцыянер 
М.С.Цэтлін, які ўзначальваў Віцебскую арганізацыю эсэраў.12

Важныя падзеі разгарнуліся 25 кастрычніка 1917 года ў Мінску. У горадзе ў 
гэты час завяршаў сваю работу з’езд салдат-сялян Заходняга фронту, які быў 
скліканы эсэрамі.

Адным з асноўных аратараў на з’ездзе быў В.М.Чарноў. Калі стала вядома, 
што Часовы ўрад звергнуты, Чарноў і старшыня з’езда Нікалаеў (таксама сацы- 
яліст-рэвалюцыянер) заклікалі дэлегатаў не падтрымліваць паўстанне бальша- 
вікоў. Супраць гэтага выступілі бальшавікі Мяснікоў, Фамін, Алешкін, Сідараў, 
Багамаз і іншыя. Але большасць дэлегатаў прыняла рэзалюцыю, якую прапана- 
ваў Чарноў, і асудзіла паўстанне ў Петраградзе. У рэзалюцыі казалася, што з'езд 
зможа ў выпадку неабходнасці сілай абуздаць тых, хто не захоча з ім лічыцца. 
Вырашэнне зямельнага пытання прадастаўлялася Устаноўчаму сходу. За рэза
люцыю было пададзена 257 галасоў, супраць -  23, а 16 чалавек устрымаліся.13

На пасяджэнні Мінскай гарадской думы 27 кастрычніка губернскі камісар 
Метлін (эсэр) заклікаў прыняць энергічныя меры па падаўленню паўстання і пра- 
панаваў распусціць Мінскі Савет рабочых і салдацкіх дэпутатаў, большасць у 
якім належыла мясцовым бальшавікам, і сказаў, што толькі дума з'яўляецца ад- 
зінай крыніцай улады ў горадзе. Сацыяліст-рэвалюцыянер Злобін у сваёй пра- 
мове назваў падзеі ў Петраградзе вар’яцтвам, агіе выступіў супраць прапановы 
Метліна аб роспуску Савета і сказаў, што такі крок быў бы нерацыянальным і 
некарысным. На думку Злобіна бальшавікі пайшлі на паўстанне, калі ўбачылі, 
што не атрымаюць большасць ва Устаноўчым сходзе. Багамазаў ад фракцыі 
сацыялістаў-рэвалюцыянераў прапанаваў рэзалюцыю думы, у якой казалася,

што дума яічыць выступление бальшавікоў злачынствам, якое ацяжарваецца 
магчымым зрывам Устаноўчага сходу або адтэрміноўкай яго склікання.

За эсэраўскую рэзалюцыю прагаласавала 32 чалавекі, супраць 9. Злобін (кан- 
дыдат у члены Устаноўчага сходу ад партыі эсэраў па Мінскай выбарчай акрузе) у 
канцы пасяджэння паведаміў членам думы аб тым, што яго на вуліцы ў момант 
раздачы адозваў ад імя Мінскага камітэта партыі сацыялістаў-рэвалюцыянераў 
затрымаў і арыштаваў патруль Мінскага Савета рабочых і салдацкіх дэпутатаў. 
Дума па гэтаму факту выказала пратэст бльшавісцкаму кіраўніцтву Савега.14

Пасля таго, як бальшавісцкі ВРК увёў пасаду мінскага гарадскога камісара, 
Мінскі губернскі камісар Метлін і ўсе члены камісарыята ў знак пратэсту склалі 
свае паўнамоцтвы, а гарадскі галава Мінска эсэр Кашчанка выказаў пратэстбаль- 
шавісцкаму гарадскому камісару Вашкевічу.15

Супраць паўстання бальшавікоў і захопа імі ўлады выказаўся і выканаўчы камі- 
тэт Савета сялянскіх дэпутатаў Мінскай і Віленскай губерняў.16 Дэлегацкі сход чыгу- 
начных служачых Оршы ў талеграме СНК в'ггаў Устаноўчы схсд як адзінага гаспада- 
ра зямлі рускай і ўсе свае надзеі ўскладаў на народных выбаршчыкаў- сапраўдных 
выразіцеляў народнай волі. Сход патрабаваў ад СНК неадкладнага і поўнага падпа- 
радкавання Устаноўчаму сходу. Безадкладнага адкрыцця Устаноўчага схсщу патра- 
бавалі таксама Савет рабочых, салдацкіх і сялянскіх дэпутатаў Віленскай губерні, 
Гарадоцкі павятовы Савет рабочых, салдацкіх і сялянскіх дэпутатаў, сход прафсаю- 
за малодшых агентаў службы руху Віцебска-Жлобінскай чугуначнай веткі, Мазырскі 
павятовы сялянскі з’езд, сяляне Смалянецкай воласці Лепельскага павета і іншыя 
арганізацыі.17 У пачатку лістапада ЦК партыі эсэраў пастанавіў спыніць перагаворы 
з бапьшавікамі па пытанні аб сумеснай арганізацыі ўлады. Эсэраўская газета “Дело 
народа" ў сувязі з гэтым пісала: “Партыя сацыялістаў-рэвалюцыянераў сваім адка- 
зам супрацоўнічаць з бальшавікамі тым самым пераходзіць у рады апазіцыі. Яна не 
павінна быць партыяй грамадзянскай вайны з урадам бальшавікоў таму што яна не 
змагаецца з тымі рабочымі і сялянамі, якія часова ідуць за бальшавікамі”.1®

Наступныя падзеі падцвердзілі змрочныя прагнозы членаў праваэсэраўскіх 
арганізацый беларускіх губерняў: прызначанае на 28 лістапада 1917 года склікан- 
не Устаноўчага сходу не адбылося, а сам Устаноўчы сход, дзе больш паловы 
ўсіх месцаў атрымалі правыя эсэры, 6 студзеня 1918 года, пасля адзінага дня 
работы, быў разагнаны бальшавікамі, таму што адмовіўся прызнаць манаполію 
бальшавікоў на ўладу ў краіне.

На аснове прыведзеных вышэй дадзеных можна зрабіць выснову, што пра- 
ваэсэраўскія арганізацыі на тэрыторыі Беларусі ў асноўным негатыўна аднеслі- 
ся да Кастрычніцкай рэвапюцыі і пераходу ўлады ў рукі бальшавікоў, праводзілі 
сярод насельніцтва прапаганду і агітацыю за перадачу ўсей паўнаты ўлады 
Устаноўчаму сходу. Ім удалося дасягнуць папулярнасці і падтрымкі ідэі склікання 
Устаноўчага сходу сярод розных катэгорый насельніцтва беларускіх губерняў. 
Спробы на месцах як эсэраў, так і бальшавікоў, прыйсці да пагаднення ў пытанні 
стварэння органаў улады з прадстаўнікоў левых сіл былі заблакіраваны кіраўніц- 
твам гэтых партый. Унікальная магчымасць дасягнуць кампрамісу ва Устаноў- 
чым сходзе, дзе правыя эсэры і бальшавікі (разам з левымі эсэрамі) мелі абса- 
лютную большасць месцаў, не была выкарыстана па віне кіраўніцтва абедзвюх 
партый. Празмерная амбіцыёзнасць, недастатковыя гібкасць і цярпенне, нежа- 
данне лідэраў гэтых партый пайсці на ўзаемныя ўступкі дорага каштавалі наро
дам Расіі, бо прывялі да таго, што разгон Устаноўчага сходу падліў масла ў агонь 
грамадзянскай вайны і развёў у ёй партыі эсэраў і бальшавікоў на розныя бакі 
барыкад. Мінскія эсэры Злобін, Несцераў і іншыя апынуліся потым на ўсходзе 
Расіі, у тым ліку і ва ўрадзе Камусу (Камітэту членаў Устаноўчага сходу) у Сама
ры і ўнеслі сваю лепту ў распальванне братазабойчай, грамадзянскай вайны.

Няўдача Устаноўчага сходу прывяла народы Расіі (у тым ліку і беларускі) не 
толькі да вялізнай колькасці чалавечых ахвяр, якіх магло б быць менш у про- 
цілеглым выпадку, але і стала ўрокам на будучае, які дае яскравы прыклад таго, 
да якіх вынікаў можа прывесці празмерная ідэалагізацыя насельніцтва ў склад- 
зе з няздольнасцю палітычных дзеячаў да кампрамісных дзеянняў.

ЛІТАРАТУРА
1. Орлова Н.В. Политические партии России: страницы истории. -  М., 1994. -  С.47.
2. Иванович В. Российские партии, союзы и лиги (сборник программ, уставов и спра

вочных сведений о российских партиях, союзах и лигах). -  СПб., 1906. -  С.13.
3. НГАБ, ф.2912, воп.1, сп.29, арк.127.
4. Рабочая мысль, 1917, 31 октября.
5. Наше свободное слово, 1917, 28 октября.
6. Могилёвская жизнь, 1917, 28 октября.
7. Там же, 1 ноября.
8. Там же, 2 ноября.
9. Там же, 3 ноября.

10. Известия Витебского Совета солдатских и рабочих депутатов, 1917, 10 ноября.
11. Там же, 2 ноября.
12. Там же, 3 ноября.
13. Минц И.И. История Великого Октября. -  М., 1979. -  Т.З. -  С.334.
14. НГАБ, ф.24, воп.1, сп.3658, арк.129- 138.
15. Минская газета, 1917, 7 -  8 ноября.
16. Игнатенко И.М. Беднейшее крестьянство -  союзник пролетариата в борьбе за 

победу Октябрьской революции в Белоруссии. -  Мн., 1962. -  С.329.
17. Там же, с.392 -  393; Известия Мозырского Совета рабочих и солдатских депута

тов и Мозырского Совета крестьянских депутатов, 1918, 1 января.
18. Дело народа, 1917, 3 ноября.

SUMMARY
The article reviews the activities of the socialist-revolutionary organizations in the Byeionjssian 

regions aimed at summoning an All-Russian Constituent Assembly. The article is based on the 
information obtained from 1917 press, archives and monographs. Having analysed main directions 
of these activities, the author comes to the conclusion that socialist-revolutionary organizations in 
Belarus succeeded in forming among the population the idea of the necessity of summoning the All- 
Russian Constituent Assembly, viewed by the socialist-revolutionaries as the main legislative body 
of new, democratic Russia.

